
Tórshavn, hin 22. november 2002

NOTAT

Til:
The files

Frá:
ÁA

Marknaðarútlit fyri 2003

Inngangur

Í hesum skrivi hevur Fiskasølan gjørt sínar metingar um marknaðarútlit fyri komandi árið, 2003. Metingarnar eru gjørdar fyri høvuðsfiskasløgini innan botnfisk (upsa, tosk og hýsu), laks og rækjur. Hetta eru alt vørubólkar, sum Fiskasølan útflytur. Fiskasølan útflytur í løtuni ikki uppsjóvarfisk, og er hesin vørubólkur tí ikki viðgjørdur.

Prísútlitini eru grundað á okkara vitan um útboð og eftirspurning á høvuðsmarknaðum okkara, sum eru ES, USA og Japan. Tað er ein sannroynd, at hagtøl um veiðu og harvið útboð eru góð í mun til marknaðarhagtøl, og tí er lættari at meta um útviklingin fyri útboð enn eftirspurning.

Tað er ein veruleiki, at allir teir stóru útflutningsmarknaðirnir hjá okkum hava í 2002 verið í einum búskaparligum lágvakstrartíðarskeiði. Útlit eru í løtuni ikki fyri stórvegis broytingum til tað betra í 2003. Hetta merkir, at vit ikki kunnu vænta, at búskaparvøkstur kemur at økja eftirspurningin eftir okkara framleiðslum og harvið ávirka prísstøðið uppeftir. Heldur koma onnur viðurskifti at ávirka prísstøðið. Tá hetta er sagt er vert at leggja til merkis, at viðurskiftini fyri hvønn einstakan vørubólk kunnu vera sera ymisk.

Samanumtikið vænta vit tó ikki, at prísstøðið á marknaðinum fellur, men kemur at liggja á verandi støði, møguliga eitt sindur hægri.

Botnfiskur

Alheimsveiðan eftir botnfiski verður í 2002 væntandi tann lægsta í mong ár. Uppgerðir fyri 10 tey mest veiddu botnfiskasløgini vísa, at samlaða veiðan væntandi verður 6,3 mió. tons. Veiðan í 2003 verður mett at verða á sama lága støði.

Til samanberingar kann nevnast, at samlaða veiðan fyri 10 tey mest veiddu botnfiskasløgini í 1988 og 1996 er ávíkavist 12,1 mió. tons og 9,5 mió. tons. Sí skjal 1.

Serfrøðingar meta tó, at tey tiltøk, sum eru tikin í alheimshøpi fyri at menna eina burðardygga veiðu gera, at botnurin er náddur og at samlaða veiðan fer at økjast eitt sindur aftur.

Upsi

Útboðið av upsa frá Norðuratlantshavinum verður í 2002 væntandi 380 túsund tons, sum svarar til metingar av samlaðu veiðuni í 2003. Føroyska veiðan verður umleið 50 túsund tons í ár og meta vit, at veiðan lækkar niður í 45 túsund tons í komandi ári, sí skjal 2.

Veiðan av alaska pollack, sum av marknaðinum verður mettur sum substituttur fyri upsa, og harvið hevur ávirkan á prísstøðið á upsa, verður umleið 2,7 mió tons í ár og verður mett at verða tað sama komandi ár. Við øðrum orðum verður útboðið óbroytt komandi ár bæði viðvíkjandi upsa og alaska pollack, sí skjal 2.

Okkara høvuðsúrdráttir úr upsa eru frystir úrdráttir, serliga blokkur og portiónir. Eftirspurningurin, serliga úr Týskalandi eftir hesum úrdráttum, hevur verið javnur við einum jøvnum prísstøði. Hetta hóast týski búskapurin í løtuni hevur trupulleikar.

Búskaparfrøðingar meta ikki týska búskapin at koma fyri seg aftur í bræði, og tískil vænta vit ikki, at eftirspurningurin fer at økjast nakað av týdningi í komandi ári.

Við útlit fyri stórt sæð óbroyttum útboði og eftirspurningi metur Fiskasølan, at prísstøðið á upsa í 2003 fer at líkjast verandi prísstøði. Tó skal viðmerkjast, at Fiskasølan seinastu árini hevur skapt grundarlag fyri útflutningi av upsa til aðrar marknaðir enn tann týska, t.d. Frakland og Norðurlond.

Vert er eisini at leggja til merkis, at góði fiskiskapurin eftir upsa undir Føroyum hevur við sær fløskuhálsar á landi, sum víðari hevur ført við sær, at skipini í 2002 alt meira hava lagt veiðuna upp uttanlands, óviðgjørda. Við núverandi kapasiteti á landi, er tað einki sum bendur á, at hetta ikki heldur áfram í 2003.

Toskur

Veiðan og harvið útboðið av toski í Norðuratlantshavinum minkar væntandi frá 847 túsund tons í ár til 837 túsund tons komandi ár, tvs. ein lítil niðurgongd er í væntu. Metingarnar fyri komandi ár eru tó gjørdar, áðrenn veiðubannið í eystursjónum og áðrenn viðgerðina av einum møguligum veiðubanni í Norðsjónum. Veiðan hjá ES londunum verður í ár væntandi 120 túsund tons og nú er eyðsæð, at hon verður væl minni komandi ár, soleiðis at vit meta, at samlaða veiðan í Norðuratlantshavi komandi ár verður minni enn 800 túsund tons.

Útboðið av toski veiddur av føroyskum skipum verður í ár 37 túsund tons og meta vit, at veiðan verður eitt sindur lægri komandi ár. Veiðan hjá føroysku skipunum í Barentshavinum er íroknað, sí skjal 2.

Á sama hátt sum seinastu árini verður meginparturin av veidda toskinum undir Føroyum saltaður. Hetta tí at marknaðurin, serliga í Suður Evropa, hevur goldið ein hægri prís enn teir traditionellu fryst- og feskfiskamarknaðirnir. Kursfallið á bretska pundinum og amerikanska dollaranum hevur eisini viðført eitt minni kappingarføri á hesum báðum høvuðsmarknaðunum.

Kappingin á frystum úrdráttum er eisini vorðin enn harðari nú kinverjar í stórum stíli innflyta heilfrystan tosk úr Ruslandi og Noreg, framleiða hann og senda hann aftur til Evropa og USA. Hetta letur seg gera, tí framleiðslukostnaðurin, serliga lønarstøðið, bert er ein brøkpartur av okkara.

Marknaðurin í Suður Evropa viknaði tó í vár og prísurin á toski fall nakað. Prísurin hevur tó stabiliserað seg aftur á einum lutfalsliga høgum støði.

Hóast vit vænta, at sannlíkindini eru fyri einum falli í nýtsluni og harvið eftirspurninginum eftir saltfiski á suðurevopeisku marknaðunum, so verður fallið á samlaða útboðnum so mikið stórt, at hetta í minsta lagi vigar upp ímóti fallinum í eftirspurninginum.

Vit meta tí, at generella útflutningsprísstøðið á toski komandi ári fer at liggja á verandi prísstøði, møguliga nakað hægri.

Hýsa

Veiðan av hýsu undir Føroum í 2003 verður væntandi á sama støði sum í ár, um. 14-15 túsund tons. Samlaða veiðan í Norðuratlantshavi hava vit framrokna at gerast 234 túsund tons í ár og 245 túsund tons komandi ár, tvs. ein lítil vøkstur.

Útlitini fyri hýsuprísirnar eru sera torfør at viðgera, tí føroyingar seinastu árini ikki hava siðvenju at binda seg til kundarnar við hesi vøru, sum við toski og upsa, men handla frá ferð til ferð.

Í fjør kom nógv smá hýsa upp á land. Tað er tíðarkrevjandi at framleiða hesa hýsu, framleiðslukostnaðurin gerst høgur, og góðskustøðið er ymiskt. Framleiðarar velja tí ofta at grunda framleiðsluna á onnur fiskasløg enn hýsu. Orsakað av hesum verður ein lutvíst stórur partur útfluttur heilur til Bretlands. Hetta merkir, at prísstøðið hevur verið og væntandi verður eisini í 2003, sera ójavnt og tengt at nøgdini, sum bretar annars fáa til vega sjálvir og aðrastaðni frá. Samanumtikið meta vit, at prísurin verður á sama støði sum í ár.

Laksur

Feskastu framrokningar vísa, at føroyski útflutningurin av laksi í 2002 verður umleið 40 túsund tons við einum søluvirði upp á umleið DKK 800 mió. Vegna sjúku vænta vit, at útflutningurin í 2003 lækkar eitt vet og kemur at liggja ímillum 35 og 40 túsund tons.

Heimsframleiðslan av atlantshavs laksi, salmo salar, verður í 2002 1,05 mió. tons samanborið við eina heimsframleiðslu í 2001 upp á 1 mió. tons. Heimsframleiðslan fyri 2003 verður mett til 1,1 mió tons, sum svarar til ein vøkstur upp á 5% Men ferðin á vøkstrinum er minkað og verður javnað í mun til seinnu helvt av nítiárunum.

Marknaðareftirspurningurin er eisini vaksandi og hevur hann í ár verið tann sami sum freimleiðsluvøksturin. Tí hevur prísstøðið í 2002, sum hevur verið lágt, verið javnt og svingað um tær DKK 20 pr. kg í útflutningsvirði fyri 3-4 kg laks.

Væntandi verður vøksturin á eftirspurninginum í 2003 eitt sindur hægri enn framleiðsluvøksturin. Vit á Fiskasøluni eru varnir optimistar og vænta, at prísstøði fer at hækka einar DKK 2-3 pr. kg í 2003.

Rækjur

Pilkaðar rækjur

Útflutningskvotan til ES er í ár óbroytt og er eins í fjør 3.000 tons av liðugtvøru, sum svarar til ein 10.000 tons av rávøru. Øll kvotan verður aftur í ár brúkt og stórur tørvur er at hækka kvotuna.

Umleið 75% av útflutninginum fer til Bretlands, sum einsamælt stendur fyri umleið helminginum av samlaða innflutninginum av pilkaðum rækjum til ES. Hóast vit hava økt søluna hesi seinastu árini, so er tann bretski marknaðurin stagneraður og eitt lítil fall í samlaða innflutninginum kann væntast í ár. Bretski marknaðurin innflutti í 2001 smá 27 túsund tons og væntandi verður hetta 25-26 túsund tons í ár. Vit meta, at innflutningurin hjá bretum fer at verða á hesum støðinum eisini komandi ár.

Prísurin á pilkaðum rækjum speglar stirðnaða marknaðin og hevur aftur í 2002 verið fallandi. Í løtuni eru ikki útlit fyri, at prísirnir hækka, tí samlað útboðið av kaltvatnsrækjum ikki sær út til at minka. Tvørturímóti, so er fiskiskapurin við Grønland og í Kanada framvegis sera góður og hetta kann trýsta prísirnar enn meira.

Hinvegin so liggur pilkiídnaðurin bæði í Íslandi og Noreg í skeljasori, har virki aftaná virki eru farin av knóranum og eru stongd. Hetta merkir, at verður ídnaðurin enn meira trýstur av prísinum, so verður ikki framleitt og harvið einki útboð og tað kann marknaðurin ikki liva við.

Skalrækjur

Rárækjur

Nøgdin rárækjum, sum er komin upp á land í ár, er minkað vegna sváru kreppuna, sum rækjuskipini hava verið í seinastu tvey árini. Skip er løgd og nýggj skip koma væntandi ikki í flotan, og tískil hækkar nøgdin av rárækjum ikki komandi ár. Prísurin er tó í løtuni støðugur á uml. DKK  8 – 9 fyri kg.

Meginparturin av føroyskt veiddu rárækjunum verða keyptar av pilkivirkunum á Oyri, O.C. Joensen. O.C. Joensen kann bert útflyta føroyskt veiddar rækjur uttan toll.

Sera nógv av rárækjum er fiskað í Vestur Grønlandi í 2002. Í 2003 hækkar rækjukvotan í Vestur Grønlandi úr 85 túsund tonsum upp til 100 túsund tons. Hinvegin verður mett, at veiðan í Norra fellur tilsvarandi og javnar út økingina í Vestur Grønlandi.

Rækjuprísurin verður væntandi støðugur í 2003 á sama støði sum í ár.

Kókaðar rækjur

Eftirspurningurin á marknaðinum eftir kókaðum rækjum er hampuligur og prísstøðið er komið upp á sama støðið sum fyri tveimum árum síðani. Hetta merkir ikki, at prísurin er góður. Prísurin á kókaðum rækjum hevur verið javnt hækkandi alt árið 2002.

Kinesiski marknaðurin er støðugur og kinverjar keypa tær nøgdir, sum teimum verða bjóðað. Prísstøðið frá 2000 er tó ikki rokkið.

Europeiski og russiski marknaðurin er eisini javnur og prísurin fylgir eftirspurninginum, sum er hampuligur í dag. Sølan í 2003 verður væntandi jøvn við eitt sindur hækkandi prísum á stórum rækjum.

Japan rækjur

Síðan í vár hevur sera lítið verið framleitt av japan rækjum vegna lækkandi prísir í Japan og hækkandi prísir á kókaðum rækjum í Europa.

Av tí at nøgdin av ráum rækjum úr Argentina til Japans er minkað sera nógv, sær út til at ráar Pandalus Borealis fáa eina afturkomu til japanska marknaðin og føra til hækkandi prísir.

Prísirnir í 2003 verða væntandi betri enn í 2002 fyri smærru støddirnar, meðan tær stóru rækjurnar enn hava betri prís í Skandinavia, sum kókaðar.

Tórshavn, hin 22. november 2002

